AWDURDOD Y PARC CENEDLAETHOL
 
5 Chwefror 2014
 
Yn bresennol: Y Cynghorydd M James (Cadeirydd)
Mr A Archer, Mr D Ellis, y Cynghorydd P Harries, y Cynghorwyr S Hudson, O James, Mrs L Jenkins, Mrs A Lee, PJ Morgan, R Owens a DWM Rees, Mr AE Sangster a'r Cynghorydd M Williams.
 
 
(Swyddfeydd APC, Parc Llanion, Doc Penfro: 10.00am-12.20pm)
 
1.
Ymddiheuriadau
Derbyniwyd ymddiheuriadau am absenoldeb oddi wrth Ms C Gwyther, Mrs G Hayward, y Cynghorydd B Kilmister, y Cynghorydd RM Lewis a Mrs M Thomas.
 
2.
Datgelu buddiant
Datgelodd y Cynghorydd P Harries fuddiant yn adroddiad 09/14 Ail-brydlesu Is-brydles Harbwr Blaendraeth Trefdraeth, a gadawodd y cyfarfod tra roedd yn cael ei ystyried (gweler Cofnod 16).
 
3.
Cofnodion
Cafodd cofnodion y cyfarfod a gynhaliwyd ar 11 Rhagfyr 2013 eu cyflwyno i'w cadarnhau a'u llofnodi.
 
PENDERFYNWYD bod cofnodion y cyfarfod a gynhaliwyd ar 11 Rhagfyr 2013 yn cael eu cadarnhau a'u llofnodi.
 
4. 
Y Pwyllgor Rheoli Datblygu - Adroddiad am Gyfarfodydd
PENDERFYNWYD derbyn yr adroddiad am gyfarfodydd y Pwyllgorau Rheoli Datblygu a gynhaliwyd ar 20 Tachwedd 2013 ac 18 Rhagfyr 2013.
 
5.
Y Pwyllgor Adolygu Gwasanaethau Archwilio a Chorfforaethol - Adroddiad am y cyfarfod
Cyflwynwyd cofnodion cyfarfod y Pwyllgor Adolygu Gwasanaethau Archwilio a Chorfforaethol a gynhaliwyd ar 20 Tachwedd 2013 i'w hystyried. Nodwyd bod y ffigurau ar dudalennau 2 a 3 ynghylch y rhaglen gyfalaf wedi cael eu trawsosod.
 
PENDERFYNWYD bod yr adroddiad am y cyfarfod o'r Pwyllgor Adolygu Gwasanaethau Archwilio a Chorfforaethol a gynhaliwyd ar 20 Tachwedd 2013 yn cael ei fabwysiadu yn amodol ar y newid uchod.   Byddai'r cywiriad yn cael ei godi yng nghyfarfod nesaf y  Pwyllgor Adolygu Gwasanaethau Archwilio a Chorfforaethol pryd y byddai'r cofnodion yn cael eu diwygio.
 
6. 
Panel Adolygu Perfformiad y Prif Weithredwr - Adroddiad am y cyfarfod
PENDERFYNWYD bod yr adroddiad am gyfarfod Panel Adolygu Perfformiad y Prif Weithredwr a gynhaliwyd ar 27 Tachwedd 2013 yn cael ei fabwysiadu.
 
7.
Gweithgor Strategaeth Datblygu Aelodau - Adroddiad am y cyfarfod
PENDERFYNWYD bod yr adroddiad am gyfarfod y Gweithgor Strategaeth Datblygu Aelodau a gynhaliwyd ar 18 Rhagfyr 2013 yn cael ei fabwysiadu.
 
8.
Y diweddaraf am Brosiect Mosaic Cymru
Dechreuodd y Cadeirydd drwy groesawu Pat Gregory, Swyddog Prosiect Mosaic a Shamim Azam, Hyrwyddwr Cymunedol, i'r cyfarfod.
 
Dechreuodd y Swyddog Prosiect drwy amlinellu'r cefndir i'r prosiect, a oedd yn anelu at feithrin cysylltiad cynaliadwy hirdymor rhwng cymunedau pobl dduon a lleiafrifoedd ethnig (BME) a ​​Pharciau Cenedlaethol Cymru.  Bwriedir gwneud hyn drwy recriwtio Hyrwyddwyr Cymunedol o gymunedau lleiafrifoedd ethnig mewn ardaloedd trefol a leolir ger y Parciau Cenedlaethol.  Mae’r Hyrwyddwyr wedi eu hyfforddi mewn amrywiaeth o sgiliau a fydd yn eu galluogi i hyrwyddo’r Parciau Cenedlaethol o fewn eu cymunedau.  Cânt eu hannog i ffurfio grwpiau megis y Grŵp Awyr Agored Amrywiaeth, i ddatblygu a chynnal eu gweithgareddau y tu hwnt i gyfnod prosiect Mosaic.
 
Aeth Shamim Azam, Hyrwyddwr Cymunedol ac aelod o Amrywiaeth Awyr Agored, rhagddi i amlinellu rhai o'r gweithgareddau a gymerodd ran ynddynt, gan gynnwys trefnu nifer o deithiau i Barc Cenedlaethol Arfordir Penfro.  Soniodd hefyd am y manteision o gymryd rhan yn y prosiect.
 
Roedd yr aelodau yn falch o ddysgu mwy am y prosiect a'r gwaith da a oedd yn digwydd.  Cawsant eu sicrhau hefyd fod olyniaeth yn cael ei ystyried er mwyn sicrhau y gellid cynnal y fenter yn y tymor hir a dod yn rhan brif ffrwd o weithgareddau'r Awdurdod.  Yr oeddynt o’r farn bod defnyddio gwirfoddolwyr, rhwydweithiau cryf a chyfathrebu yn allweddol i lwyddiant. Diolchwyd iddynt am eu cyflwyniad, a gobeithiai’r Cadeirydd y byddai'r Aelodau'n eu cefnogi mewn unrhyw ddigwyddiadau a gâi eu trefnu yn y dyfodol.
 
NODWYD.
 
9. 
Cynllunio Cyllideb Ddrafft 2014/15
Roedd adroddiad y Prif Weithredwr a'r Prif Swyddog Cyllid yn nodi’r cyllidebau Refeniw a Chyfalaf drafft ar gyfer 2014/15 a’r goblygiadau i'r cronfeydd wrth gefn, yr ardoll 2014/15 drafft ar Gyngor Sir Penfro, y Dangosyddion Materion Ariannol ar gyfer y rhaglen gyfalaf, a Strategaeth Fuddsoddi a Datganiad Polisi ar Reoli’r Trysorlys ar gyfer 2014/15.  
 
Ym mis Hydref 2013, roedd Llywodraeth Cymru wedi cyhoeddi ei chyllideb ddrafft ac fel y rhagwelwyd gwelwyd ei bod yn dangos gostyngiad na fu ei debyg yng nghyllid Grant y Parc Cenedlaethol ar gyfer y tri Awdurdod Parc Cenedlaethol yng Nghymru. Nododd y gyllideb y byddai gostyngiad o 8.76% yn y cyllid ar gyfer 2014/15 ac y byddai gostyngiad pellach o 4.32% ar gyfer 2015/16. Fodd bynnag, cadarnhaodd Llywodraeth Cymru y byddai'r grant cyfalaf ar gyfer 2014/15 yn aros ar yr un lefel â 2013/14. Yn y cyfarfod, dywedwyd bod yr Awdurdod yn dal heb gael cadarnhad swyddogol am Grant y Parc Cenedlaethol ond y disgwyliwyd ef yn fuan er mwyn cwrdd â dyddiad cau yr ardoll ar 15 Chwefror 2014.
Roedd yr Awdurdod yn bwriadu mantoli’r gyllideb ar gyfer 2014/15 drwy gyfuniad o dynhau’r gyllideb ar draws ystod o feysydd gwasanaeth, gwneud defnydd doeth o'r grant cyfalaf a lleihau costau’n strategol mewn meysydd penodol yn y gyllideb. Fel ffordd o liniaru difrifoldeb y gostyngiadau roedd Llywodraeth Cymru wedi caniatáu i'r Awdurdod, ar gyfer 2014/15 yn unig, ddargyfeirio £100,000 o gyllid a neilltuwyd yn flaenorol i'r rhaglen Datblygu Cynaliadwy i gefnogi gweithgareddau refeniw cyffredinol. Byddai cyfuniad o'r uchod yn rhoi amser i’r Awdurdod wneud penderfyniadau mwy ystyriol a sylfaenol o ran sut y byddai'n mantoli'r gyllideb yn 2015/16 a'r blynyddoedd ar ôl hynny.
 
Aeth y Prif Swyddog Cyllid rhagddo i ddweud bod y cyllidebau drafft wedi’u paratoi yn unol â’r Strategaeth Cyllideb Flynyddol a drafodwyd eisoes gan yr Aelodau yn y gweithdy ym mis Rhagfyr.  Wrth gyfrif y costau net o barhau â’r gwasanaethau presennol, roedd nifer o ffactorau wedi’u cymryd i ystyriaeth, ac roedd y rheini wedi’u nodi yn yr adroddiad.
Dywedwyd y byddai Grant y Parc Cenedlaethol a’r Ardoll ar gyfer 2014/15 yn £4,307,108, a oedd wedi gostwng o £413,469 yn 2013/14, ac y byddai gostyngiad pellach o £186,061 yn 2015/16. Roedd yr adroddiad hefyd yn tynnu sylw at effaith cyllid a addaswyd ar gyfer chwyddiant a'r her i fantoli’r gyllideb.
 
Roedd y cyllidebau refeniw sylfaenol ar gyfer 2014/15 - 2015/16 wedi eu cynnwys yn yr adroddiad, ac yn rhoi cyfrif am y ffactorau y cyfeiriwyd atynt yn gynharach yn y cyfarfod. Cafodd y Gyllideb Net ei chymharu â lefel Grant y Parc Cenedlaethol/Ardoll a ragwelir i nodi'r swm sy'n weddill, hynny yw, cynnydd neu ostyngiad ym mantolen y Gronfa Gyffredinol.
 
Cyflwynwyd Rhaglen Gyfalaf ddrafft yr Awdurdod ac roedd yn gyfanswm o £574,900.  Roedd y gwariant mwyaf ar y prosiect Gwreiddiau.  Byddai'r rhaglen yn cael ei hariannu gan Gyllid Treftadaeth y Loteri ac arian cyfatebol Ewropeaidd, arian o Gronfeydd a Glustnodwyd, amser staff fel arian cyfatebol a'r Gronfa Derbyniadau Cyfalaf.
 
Soniwyd hefyd am effaith y gyllideb dreigl dair blynedd ar Gronfeydd Wrth Gefn yr Awdurdod.  Cyflwynwyd y cronfeydd wrth gefn a ragwelir ar ddiwedd blwyddyn ariannol 2013/14, a oedd yn cynnwys y Cronfeydd wrth Gefn Cyffredinol a ragwelir, Derbyniadau Cyfalaf a Chronfeydd a Glustnodwyd. Dywedwyd bod lefelau’r cronfeydd wrth gefn yn gymharol uchel, ond nad oeddynt, yng ngoleuni'r sefyllfa ariannol bresennol, yn ormodol.
 
Dywedwyd bod y gwarged neu ddiffyg refeniw ar ddiwedd pob blwyddyn ariannol yn cael ei ychwanegu at neu ei dynnu o falans y Gronfa Gyffredinol Wrth Gefn. Er bod gwarged bach yn y gyllideb refeniw ar gyfer 2014/15  nid oedd sicrwydd beth oedd y sefyllfa o ran 2015/16. Roedd yr adroddiad yn dangos effaith lawn y diffyg o £460,000 yn 2015/16 ond byddai ad-drefnu cyllidebol a sefydliadol sylweddol i fynd i'r afael â'r diffyg. Byddai hyn yn cael ei gyflawni drwy lynu at ganllawiau Swyddfa Archwilio Cymru mewn perthynas â gostyngiadau yn y gyllideb, cynnal gyfnod o ymgynghori helaeth a chynnwys yr Aelodau yn y trafodaethau. O ganlyniad i’r camau adferol hyn disgwylir y byddai balans y Gronfa Gyffredinol ar ddiwedd 2015/16 yn uwch na'r hyn a ddangosir ar hyn o bryd.
 
Gofynnodd yr Aelodau a oedd digon o ddefnydd yn cael ei wneud o gyllid allanol megis Cyllid Cydgyfeirio, ac a fyddai angen arian cyfatebol ar gyfer unrhyw geisiadau llwyddiannus. Atebodd y Swyddogion bod ceisiadau yn cael eu gwneud ar gyfer cyllid o'r fath, yn enwedig mewn partneriaeth ag asiantaethau eraill fel yn achos prosiectau Caeriw a Gwreiddiau, ond y gellid gwneud rhagor o geisiadau.  Fodd bynnag, y maen tramwgydd oedd y gyfradd ymyrraeth o 50%.
 
PENDERFYNWYD:
· cymeradwyo cyllideb ddrafft 2014/15 mewn egwyddor yn amodol ar nodi bod yr amcangyfrif o Grant y Parc Cenedlaethol/Ardoll heb ei gadarnhau hyd yn hyn;
· nodi’r cyllidebau blaengynllunio ar gyfer 2015/16 a 2014/15.
(a) Yr Ardoll ar Gyngor Sir Penfro 

Atgoffodd y Prif Swyddog Cyllid yr Aelodau bod Adran 71 o Ddeddf yr Amgylchedd 1995, is-adran 3, yn pennu’r modd y dylid cyhoeddi’r ardoll a oedd i’w godi ar Gyngor Sir Penfro.  Roedd y datganiad canlynol yn cydymffurfio â’r gofyniad hwn.

Rhaid i’r Awdurdod awdurdodi codi ardoll o £1,076,777 oddi wrth Gyngor Sir Penfro yn unol ag Adran 71 o Ddeddf yr Amgylchedd 1995 a Rheoliadau Awdurdodau Parciau Cenedlaethol (Ardollau) (Cymru) 1995 OS 1995 Rhif 3019 fel y’u diwygiwyd gan Reoliadau Awdurdodau Parciau Cenedlaethol (Ardollau) (Cymru) (Diwygio) 1996:

•          y swm fydd ei angen i dalu am wariant yr Awdurdod yn y flwyddyn dan sylw yn y cyfrif Refeniw yw                                            

£5,987,443
•           gwneud y ddarpariaeth sy’n briodol i dalu am 

            hapddigwyddiadau, a’r gwariant hwnnw i’w dalu 

            o’r Cyfrif Refeniw                                                                           £Dim

•           y swm sydd ei angen i sicrhau bod 

            gweddill digonol gan yr Awdurdod yn ei

            Gyfrif Refeniw                                                                               £Dim

•           y swm sydd ei angen ar yr Awdurdod 

            i dalu am unrhyw ddiffyg a ddygwyd ymlaen
            o’r flwyddyn ariannol flaenorol                                                      £Dim

                                                                                                                        ------------

            Is-gyfanswm                                                                                     £5,987,443
            
YN LLAI O 

•           Grant Adran 72                                  £3,230,331
•           Incwm a gredydir i’r

            Cyfrif Refeniw                                     £1,585,443
•           symiau eraill heb eu cynnwys uchod

            sy’n debygol o fod ar gael

            yn ystod y flwyddyn                                  £94,892                    £4,910,666
                                                                                  --------------                       -------------

            Yr ardoll sy’n ofynnol                                                                      £1,076,777
Hysbyswyd yr Aelodau bod yn rhaid rhoi gwybod i Gyngor Sir Penfro beth yw swm yr ardoll swyddogol sy’n ofynnol erbyn 15 Chwefror.  Argymhellwyd bod Awdurdod y Parc Cenedlaethol yn parhau gyda’r trefniadau cyfredol o dderbyn 12 rhandal cyfartal misol ar y 12fed o bob mis calendr, neu cyn hynny, drwy drosglwyddiad banc.
PENDERFYNWYD bod yr Aelodau yn awdurdodi ardoll o £1,076,777 (neu swm priodol arall a benderfynir ar ôl derbyn cadarnhad am y cyllid net priodol gan Lywodraeth Cymru) ar Gyngor Sir Penfro am y flwyddyn 2014/15.
(b) Dangosyddion Cod Materion Ariannol 

Roedd Rheoliadau Awdurdodau Lleol (Cyllid Cyfalaf a Chyfrifyddu) (Cymru) 2003 yn ei gwneud yn ofynnol i Awdurdod y Parc Cenedlaethol ystyried Cod Materion Ariannol Sefydliad Siartredig Cyllid Cyhoeddus a Chyfrifyddu (CIPFA) wrth bennu cyllidebau blynyddol.  Roedd y Cod Materion Ariannol yn ei gwneud yn ofynnol i’r Awdurdod ystyried y Dangosyddion Materion Ariannol sy’n cynnwys amcangyfrif o’r gwariant a chyllido a’r union wariant a chyllido, a’r terfynau ar y ddau.
Bwriad y dangosyddion hyn oedd ategu a chofnodi penderfyniadau a wneir yn lleol, ac nid cymharu un awdurdod yn erbyn y llall.  Fodd bynnag, gan nad oedd gan yr Awdurdod unrhyw ddyledion yn awr ac nad oedd unrhyw fwriad ar hyn o bryd i fenthyca rhagor o arian gan fod y cynlluniau gwariant cyfalaf i’w hariannu naill ai gan gronfeydd refeniw, cymorth grant allanol neu dderbyniadau cyfalaf, nid oedd sawl un o’r dangosyddion yn berthnasol.  Roedd yr adroddiad felly ond yn nodi’r dangosyddion hynny a oedd yn berthnasol ar hyn o bryd, a gofynnwyd i’r Aelodau fabwysiadu’r Dangosyddion Materion Ariannol fel y’u cyflwynwyd.
Hefyd, cyflwynodd y Prif Swyddog Cyllid y Strategaeth Fuddsoddi ar gyfer 2014/15 yn unol â chanllawiau statudol ac i ategu’r system fenthyca darbodus.  Roedd y Strategaeth hefyd yn ategu dogfen CIPFA “Rheoli’r Trysorlys yn y Gwasanaethau Cyhoeddus: Cod Ymarfer a Nodiadau Canllaw Traws-Sector”.
PENDERFYNWYD bod yr Aelodau: 

a) Yn mabwysiadu’r Dangosyddion Materion Ariannol, fel y’u cyflwynwyd.

b) Yn cymeradwyo’r Strategaeth Fuddsoddi a’r Datganiad Polisi ar Reoli’r Trysorlys ar gyfer 2014/15.  

 
10. 
Llythyr y Gweinidog ynghylch Prosiectau Ynni Adnewyddadwy Cymunedol
Tynnodd Cyfarwyddwr Cyfeiriad a Chynllunio’r Parc sylw'r Aelodau at lythyr a ysgrifennwyd gan Carl Sargeant, y Gweinidog Tai ac Adfywio, a oedd yn nodi amcan Llywodraeth Cymru o geisio hybu prosiectau ynni adnewyddadwy cymunedol.  Awgrymodd y llythyr sut y gallai awdurdodau cynllunio lleol helpu grwpiau o'r fath, a all fod yn anghyfarwydd â'r system gynllunio.  Yr oedd hefyd yn atgoffa awdurdodau, y dylent, wrth asesu ceisiadau cynllunio ar gyfer prosiectau ynni adnewyddadwy, ystyried yn llawn unrhyw fanteision economaidd a chyflogaeth sy'n gysylltiedig â datblygiadau.
 
Atgoffwyd yr Aelodau gan y Cyfarwyddwr bod yr Awdurdod ar hyn o bryd yn cynnig gwasanaeth cyn-ymgeisio am ddim, ac yr anogir pob darpar ymgeisydd i’w ddefnyddio.   Awgrymwyd y gellid rhoi blaenoriaeth i gynigion ynni adnewyddadwy cymunedol, gan anelu at ymateb o fewn yr amser byrraf posibl a chynnwys ymweliad safle a thrafodaethau i egluro'r broses rheoli datblygu, amserlenni, ac ati.  Cynigiwyd hefyd y dylai Cynghorau Cymuned gael gwybod am lythyr y Gweinidog am brosiectau o'r fath ac agwedd flaenweithgar yr Awdurdod yn hyn o beth a fyddai'n eu galluogi i ddangos y ffordd i grwpiau a sefydliadau lleol.
 
Roedd un Aelod yn pryderu am y diffiniad o 'Grŵp Cymunedol' a chredai bod angen ystyried hynny.  Nid oedd y Swyddogion yn gwybod bod unrhyw ddiffiniad wedi ei ddarparu.
 
PENDERFYNWYD nodi cynnwys llythyr y Gweinidog, a chymeradwyo agwedd flaenweithgar yr Awdurdod yn yr adroddiad mewn perthynas â phrosiectau ynni adnewyddadwy cymunedol.   Roedd hyn yn ddarostyngedig i unrhyw ddiffiniad o 'Grŵp Cymunedol' a ddarperir gan y Gweinidog.
 
11.
Cynllunio Cadarnhaol - Cynigion i ddiwygio'r system gynllunio yng Nghymru: Ymgynghoriad Llywodraeth Cymru
Dywedodd Cyfarwyddwr Cyfeiriad a Chynllunio’r Parc fod Llywodraeth Cymru wedi cyhoeddi dogfen ymgynghori ar y newidiadau i'r broses gynllunio yng Nghymru, a gofynnwyd am ymatebion erbyn 26 Chwefror.  Argymhellwyd bod yr Awdurdod yn ymateb i'r ymgynghoriad.  Fodd bynnag, oherwydd amseriad yr ymgynghoriad awgrymwyd fod y mater yn cael ei ddirprwyo i'r Pwyllgor Rheoli Datblygu ar 19 Chwefror fel y gellid ystyried yr ymateb arfaethedig yn llawn.
 
Gallai'r Bil Cynllunio gael effaith sylweddol ar y tri Pharc Cenedlaethol yng Nghymru, ac felly barnwyd ei bod yn briodol bod Parciau Cenedlaethol Cymru hefyd yn ymateb i'r ymgynghoriad hwn, ac roedd Timau Cynllunio y tri Awdurdod ar hyn o bryd yn gweithio ar gyflwyniad ar y cyd.  Fodd bynnag, oherwydd amser roedd yn anodd dod ag ymateb y cyd o'r fath gerbron y Pwyllgor i'w gymeradwyo, a gofynnwyd i'r Aelodau ddirprwyo awdurdod i'r Prif Weithredwr, mewn ymgynghoriad â'r Cadeirydd, i gytuno ar y cyflwyniad hwn â'r ddau Awdurdod Parc Cenedlaethol arall.
 
Roedd rhai Aelodau'n pryderu na fyddai digon o amser yn y Pwyllgor Rheoli Datblygu i ystyried dogfen mor bwysig yn briodol a cynigiwyd gwelliant, a eiliwyd, bod ymateb yr Awdurdod i'r Ymgynghoriad yn cael ei ystyried mewn Cyfarfod Arbennig.  Pan bleidleiswyd ar y gwelliant, roedd y mwyafrif yn erbyn, a chytunwyd bod y Ddogfen Ymgynghori yn cael ei hystyried yng nghyfarfod y Pwyllgor Rheoli Datblygu ar 19 Chwefror.
 
PENDERFYNWYD:
a) 
bod ymateb yn cael ei gyflwyno i'r ymgynghoriad ynghylch Cynllunio Cadarnhaol
b) 
bod ymateb yr Awdurdod yn cael ei ddirprwyo i'r Pwyllgor Rheoli Datblygu ar 19 Chwefror 2014
c) 
bod Awdurdod yn cael ei ddirprwyo i'r Prif Weithredwr, mewn ymgynghoriad â Chadeirydd yr Awdurdod, i gytuno ar ymateb Parciau Cenedlaethol Cymru i'r ymgynghoriad, ar y cyd ag Awdurdodau Parciau Cenedlaethol Bannau Brycheiniog ac Eryri.
 
12.
Canllawiau Cynllunio Atodol Drafft Cyngor Sir Penfro - Bioamrywiaeth
Dywedwyd wrth yr Aelodau, yn dilyn mabwysiadu ei Gynllun Datblygu Lleol ar 28 Chwefror 2013, bod Cyngor Sir Penfro wedi cyhoeddi Canllawiau Cynllunio Atodol drafft o'r enw "Bioamrywiaeth:  Sut y gellir gwarchod a gwella bioamrywiaeth yn y broses ddatblygu" ar gyfer ymgynghoriad cyhoeddus.
 
Dechreuodd y cyfnod ymgynghori ar 15 Ionawr 2014 a byddai’n dod i ben ar 26 Chwefror 2014. Oherwydd amseriad Awdurdod y Parc Cenedlaethol, gofynnodd y swyddogion am bwerau dirprwyedig i roi sylwadau, os bernir bod angen, ar ôl ystyried cynnwys y Canllawiau Cynllunio Atodol drafft yn llawn.
 
PENDERFYNWYD awdurdodi Pennaeth Cyfeiriad y Parc, mewn ymgynghoriad â Chadeiryddion Awdurdod y Parc Cenedlaethol a'r Pwyllgor Rheoli Datblygu, i gytuno ar ymateb Awdurdod y Parc Cenedlaethol i Ganllawiau Cynllunio Atodol drafft Cyngor Sir Penfro ar Fioamrywiaeth.
 
13.
Cymeradwyo’r Adolygiad Cyntaf o’r Datganiad Technegol Rhanbarthol ar gyfer Agregau
Cafodd yr Aelodau eu hatgoffa eu bod,  yng nghyfarfod Awdurdod y Parc Cenedlaethol ar 11 Rhagfyr 2013, wedi rhoi pwerau dirprwyedig i'r Pwyllgor Rheoli Datblygu i gytuno ar ymateb Awdurdod y Parc Cenedlaethol i’r ymgynghoriad ynghylch y Datganiad Technegol Rhanbarthol. Cafodd yr ymateb ei gymeradwyo gan y Pwyllgor ar 18 Rhagfyr 2013.
 
Daeth y cyfnod ymgynghori i ben ar 23 Rhagfyr 2013 ac roedd yr ymatebion a ddaeth i law yn cael eu hystyried.  Byddai fersiwn derfynol o’r Adolygiad Cyntaf o’r Datganiad Technegol Rhanbarthol yn cael ei llunio a byddai ar gael erbyn 28 Chwefror 2014. Pan fyddai ar gael, byddai’r swyddogion yn ystyried y fersiwn derfynol o’r Adolygiad, ac argymhellwyd bod hyn yn cael ei adrodd i'r Pwyllgor Rheoli Datblygu a drefnwyd ar 19 Mawrth 2014 i gael ei gymeradwyo’n derfynol. Byddai’r ddogfen yn cael ei chymeradwyo’n derfynol gan Fforwm Aelodau’r Gweithgor Rhanbarthol ar 1 Ebrill 2014.
 
PENDERFYNWYD y byddai’r dasg o gytuno ar ymateb Awdurdod y Parc Cenedlaethol a chymeradwyo Adolygiad cyntaf y Datganiad Technegol Rhanbarthol ar gyfer Agregau yn cael ei dirprwyo i’r Pwyllgor Rheoli Datblygu ar 19 Mawrth 2014.
 
14.
Dirprwyo Materion sy’n ymwneud â Chyflawni Amodau Cynllunio (ac eraill) mewn perthynas â Cheisiadau Swyddog/ Aelod/ Awdurdod
Atgoffwyd yr Aelodau, o dan gynllun dirprwyo presennol yr Awdurdod, bod y broses o gyflawni amodau yn cael ei dirprwyo i swyddogion yn y rhan fwyaf o achosion.  Fodd bynnag, oherwydd newidiadau diweddar yn yr arfer o logio amodau’n swyddogol, daeth yn amlwg lle’r oedd gan swyddog neu Aelod fuddiant, nad oedd modd dirprwyo swyddogion i gyflawni amodau cysylltiedig ac y dylid eu hadrodd i’r Aelodau iddynt hwy benderfynu ar y mater.  Barnwyd bod hyn yn feichus, oherwydd gallai pob cais fod â nifer o amodau gwahanol i’w cyflawni, a phe byddai angen adrodd am bob un i’r Pwyllgor, byddai hyn yn arwain at oedi a byddai angen adnoddau sylweddol ar y tîm cynllunio.
 
Argymhellwyd felly y dylid diwygio’r cynllun dirprwyo fel y gallai’r broses o gyflawni amodau mewn perthynas â cheisiadau, gan gynnwys cynllunio, ceisiadau adeiladau rhestredig a cheisiadau am hysbysebion: 
(a) 
a gyflwynwyd gan Aelodau neu swyddogion neu eu teulu agos;
(b) 
lle enwir swyddogion neu Aelodau yn berchnogion ar y tystysgrifau perchnogaeth;
(c) 
lle’r oedd gan swyddogion fuddiant yn y cais;
(d) 
a gyflwynwyd gan Aelodau sydd wedi bod yn Aelodau o’r Awdurdod lai na 12 mis cyn y cais, neu
(e) 
bod y cais wedi ei wneud ar ran yr Awdurdod,
 
gael ei dirprwyo i'r Prif Weithredwr a/neu Gyfarwyddwr Cyfeiriad a Chynllunio’r Parc a/neu’r Pennaeth Rheoli Datblygu.
 
Eglurodd y Pennaeth Rheoli Datblygu y byddai unrhyw geisiadau a gyflwynir gan swyddogion, Aelodau neu'r Awdurdod yn dal i ddod gerbron y Pwyllgor Rheoli Datblygu i’w penderfynu.  Roedd y diwygiad uchod ond yn cyfeirio at gyflawni unrhyw amodau a osodwyd ar ganiatâd cynllunio.
.
PENDERFYNWYD bod y newidiadau i'r Cynllun Dirprwyo fel y’u nodwyd yn Atodiad 1 i'r adroddiad yn cael eu cymeradwyo a bod y newidiadau hyn yn dod i rym ar unwaith.
 
15.
Cynllun Gwella 2014/15 - Rhan 1
Dywedodd y Rheolwr Busnes a Pherfformiad ei bod yn ofynnol i Awdurdod y Parc Cenedlaethol, o dan y Mesur Llywodraeth Leol, gyhoeddi ei Gynllun Gwella cyn gynted ag y bo'n ymarferol ar gyfer y flwyddyn ariannol newydd. Roedd y cynllun drafft yn cynnwys y prif weithgareddau a gynlluniwyd ar gyfer y flwyddyn nesaf ac yn crynhoi’r cynnydd yn y flwyddyn bresennol hyd yn hyn.
 
Gofynnwyd i'r Aelodau ystyried a gwneud sylwadau ar y Cynllun Gwella drafft Rhan 1 ar gyfer 2014/15, gan anfon unrhyw sylwadau at y Rheolwr Busnes a Pherfformiad erbyn diwedd mis Chwefror. Nododd y swyddog bod y ddogfen hefyd yn destun ymgynghoriad gyda staff a rhanddeiliaid allweddol ac y byddai'r cynllun terfynol yn cael ei gyflwyno i Awdurdod y Parc Cenedlaethol ei gymeradwyo ym mis Ebrill.
 
NODWYD.
 
[Datgelodd y Cynghorydd P Harries fuddiant yn yr eitem ganlynol a gadawodd y cyfarfod tra'r oedd yn cael ei hystyried.]
 
16.
Ail-brydlesu Is-brydles Harbwr Blaendraeth Trefdraeth
Dywedwyd bod y blaendraeth yng Nhrefdraeth yn cael ei gynnal gan yr Awdurdod o dan brydles oddi wrth Ystâd y Goron a’i fod wedi’i is-brydlesu i Gymdeithas Cychod Afon Nyfer a Harbwr Trefdraeth a oedd yn rheoli ac yn rheoleiddio’r gweithgareddau angori yn yr harbwr.  Roedd is-brydles bresennol Cymdeithas yr Harbwr yn dod i ben yn 2016, ond roedd cyfle wedi codi i ildio’r is-brydles yn gynnar a rhoi is-brydles newydd a fyddai'n ymestyn rheolaeth y Gymdeithas ar yr angorfeydd tan 2027 ac yn darparu ar gyfer cynnydd blynyddol graddol yn y rhent y cytunwyd arno ymlaen llaw dros y tair blynedd gyntaf.  Byddai adolygiadau rhent yn y dyfodol yn gysylltiedig â’r RPI a byddai'r dyddiadau adolygu yn cyd-fynd ag is-brydlesi presennol Solfach a Phorthclais a phrif ddyddiadau adolygu rhent prydlesi’r Parc Cenedlaethol.
 
Roedd y Swyddogion o’r farn fod hwn yn gyfle i roi sefydlogrwydd tymor hir i’r Gymdeithas, lleihau costau rheoli’r Awdurdod a phennu dyddiad cyffredin ar gyfer casglu neu dalu rhent yn yr angorfeydd yng Nhrefdraeth, Solfach a Phorthclais.
 
PENDERFYNWYD bwrw ymlaen â’r trefniadau i ildio’r brydles gyfredol a rhoi prydles newydd i Gymdeithas Cychod Afon Nyfer a Harbwr Trefdraeth ar y telerau a nodwyd yn yr adroddiad.
 
17.
Ymgynghoriad Llywodraeth Cymru ar Strwythurau Partneriaeth Ymgysylltu Rhanbarthol yn y Sector Twristiaeth 
Dywedwyd bod Llywodraeth Cymru wedi cyhoeddi’r ymgynghoriad uchod i adolygu rôl a swyddogaethau partneriaethau twristiaeth rhanbarthol ledled Cymru i hwyluso gwaith partneriaeth ac i helpu i gyflawni rhaglenni a phrosiectau yn fwy effeithiol.
Yr oedd yn fwriad gan 'Destination Pembrokeshire', y corff partneriaeth lleol sy'n gyfrifol am ddarparu twristiaeth yn Sir Benfro, i gyflwyno ymateb ar y cyd wedi'i lofnodi gan y prif asiantaethau partner, (Cyngor Sir Penfro, Awdurdod Parc Cenedlaethol Arfordir Penfro, Twristiaeth Sir Benfro a PLANED) i Lywodraeth Cymru.  Felly, gofynnwyd am awdurdod fel y gallai’r Prif Weithredwr, mewn ymgynghoriad â'r Cadeirydd, gytuno ar y drafft o'r ymateb i'r ymgynghoriad a fyddai'n cael ei lunio gan 'Destination Pembrokeshire' cyn ei gyflwyno i Lywodraeth Cymru ddiwedd mis Chwefror.
 
Gofynnodd yr Aelod sy'n cynrychioli'r Awdurdod ar Bartneriaeth Twristiaeth Rhanbarthol De-orllewin Cymru am gael gweld yr ymateb y cytunwyd arno, fel y gallai gynrychioli barn yr Awdurdod yn well pan fyddai’r Bartneriaeth yn ystyried eu hymateb.
 
PENDERFYNWYD bod awdurdod yn cael ei roi i'r Prif Weithredwr, mewn ymgynghoriad â Chadeirydd yr Awdurdod, i gyflwyno unrhyw sylwadau sy'n codi o ymgynghoriad Llywodraeth Cymru ar strwythurau partneriaeth ymgysylltu rhanbarthol yn y sector twristiaeth.
 
18
Y Comisiwn ar Lywodraethu a Darparu Gwasanaethau Cyhoeddus
Dywedodd y Prif Weithredwr fod Prif Weinidog Cymru, ym mis Ebrill 2013, wedi sefydlu Comisiwn ar Lywodraethu a Darparu Gwasanaethau Cyhoeddus o dan arweiniad Syr Paul Williams.  Y nodau oedd "casglu a darparu asesiad gwrthrychol, awdurdodol o’r graddau y mae’r trefniadau presennol ar gyfer llywodraethu a darparu gwasanaethau cyhoeddus yng Nghymru yn diwallu anghenion a dyheadau pobl heddiw, ac yn cynnig sylfaen gynaliadwy ar gyfer y dyfodol; cynnig y model gorau posibl ar gyfer llywodraethu a darparu gwasanaethau cyhoeddus yng Nghymru, a fydd yn sicrhau bod gwasanaethau effeithiol, effeithlon a hygyrch yn cael eu darparu i’r dinesydd; a chynorthwyo’r gwasanaethau hynny i wella’n gyson er gwaethaf pwysau ariannol a chynnydd yn y galw amdanynt; ac, fel rhan o hyn, cysylltu â’r rheini sy’n darparu gwasanaethau cyhoeddus a’r rheini sy’n eu defnyddio.”
 
Cyhoeddwyd adroddiad y Comisiwn ddydd Llun, 20 Ionawr 2014 ac roedd yr adroddiad a oedd gerbron yr Aelodau yn nodi'r prif argymhellion a oedd yn ymwneud yn benodol ag Awdurdodau Parciau Cenedlaethol. Soniwyd bod argymhellion eraill a allai effeithio ar waith yr Awdurdod ond nid oedd llawer o fanylion am y rhain neu pa effaith, os o gwbl, y byddent yn ei chael.
 
Diolchodd y Cadeirydd i Brif Weithredwyr y tri Pharc Cenedlaethol am eu gwaith caled yn paratoi'r cyflwyniad i'r Comisiwn.  
 
NODWYD.
 
19.
Y Pwyllgor Safonau - Ail-benodi Aelod Annibynnol
Atgoffwyd yr Aelodau bod Pwyllgor Safonau'r Awdurdod yn cynnwys 3 Aelod o'r Awdurdod, ynghyd â 3 Aelod Annibynnol. Roedd yr adroddiad yn nodi'r Rheoliadau o ran tymor swydd yr Aelodau Annibynnol hyn ac roedd darpariaeth ar gyfer ail-benodi Aelod Annibynnol am un tymor olynol pellach o bedair blynedd heb fod angen hysbysebu swydd wag.  Gofynnwyd am gymeradwyaeth i ail-benodi Mr Roger Barrett-Evans yn aelod annibynnol o Bwyllgor Safonau'r Awdurdod o dan y ddarpariaeth hon.
 
Roedd rhai Aelodau'n pryderu y byddai’r penderfyniad i beidio â hysbysebu swydd yn adlewyrchu'n wael ar yr Awdurdod o ran canfyddiad y cyhoedd.  Fodd bynnag, cawsant eu sicrhau gan y Swyddog Monitro bod y rheolau yn caniatáu i'r Awdurdod ail-benodi Aelod Annibynnol, ac nad oedd unrhyw beth ym mherfformiad yr Aelod i nodi na ddylai gael ei ailbenodi.
 
PENDERFYNWYD bod Mr Roger Barrett-Evans yn cael ei ail-benodi’n Aelod Annibynnol o'r Pwyllgor Safonau am gyfnod o bedair blynedd hyd at 16 Rhagfyr 2017.
 
20. 
Adolygu’r Pwyllgorau Adolygu
Eglurodd y Prif Weithredwr bod yr Awdurdod, ym mis Mehefin 2011, wedi newid ei strwythur pwyllgorau drwy ddisodli un Pwyllgor Adolygu Perfformiad gyda'r Pwyllgor Adolygu Gwasanaethau Archwilio a Chorfforaethol, y Pwyllgor Adolygu Hamdden a Thwristiaeth, a’r Pwyllgor Adolygu Cadwraeth a Chynllunio. Wrth gytuno ar y strwythur newydd, penderfynodd yr Aelodau i adolygu effeithiolrwydd y Pwyllgorau o fewn 12 mis.  Fodd bynnag yn sgil etholiadau mis Mai 2012 bu newid sylweddol yn Aelodaeth yr Awdurdod ac felly penderfynwyd aros hyd nes byddai’r Aelodau newydd wedi cael cyfle i brofi gwaith/effeithiolrwydd y Pwyllgorau cyn gwneud adolygiad o'r fath.
 
Roedd rôl bresennol y Pwyllgorau wedi’i nodi yn yr adroddiad, ac ynddo hefyd roedd amlinelliad o’r opsiynau, sef cadw'r strwythur presennol, cadw’r Pwyllgor Adolygu Gwasanaethau Archwilio a Chorfforaethol a chyfuno'r ddau Bwyllgor arall i greu Pwyllgor Adolygu Gweithredol, a diddymu'r Pwyllgorau Adolygu a’u disodli gyda dull arall o adolygu perfformiad.
 
Pe byddai’r Pwyllgorau Adolygu yn cael eu cadw mewn rhyw ffordd, roedd yr Aelodau eisoes wedi nodi eu bod yn dymuno gweld newid yn eu Cylch Gorchwyl, ac felly nodwyd rhai materion i'w hystyried yn hyn o beth.
 
Cytunodd Aelodau’r Pwyllgor Adolygu Hamdden a Thwristiaeth a’r Pwyllgor Adolygu Cadwraeth a Chynllunio bod rhywfaint o orgyffwrdd rhwng y meysydd a gwmpesir gan y ddau Bwyllgor a gallent weld budd mewn cyfuno’r ddau.  Yr oeddynt hefyd yn cytuno y byddai newid y cylchoedd gorchwyl yn caniatáu i'r Pwyllgorau gael mwy o rôl wrth osod eu hagenda eu hunain. Cytunwyd bod y Pwyllgor Adolygu Gwasanaethau Archwilio a Chorfforaethol yn gweithio’n eithaf da ac y dylai'r rôl graffu gael ei chadw gan Bwyllgor Craffu ar wahân a allai edrych yn fanylach ar bwnc dros gyfres o gyfarfodydd.
 
PENDERFYNWYD mabwysiadu Opsiwn 2 fel y nodir yn yr adroddiad, sef bod y Pwyllgor Adolygu Gwasanaethau Archwilio a Chorfforaethol yn cael ei gadw a bod Pwyllgor Adolygu Gweithredol yn cael ei sefydlu yn lle’r Pwyllgor Adolygu Hamdden a Thwristiaeth a’r Pwyllgor Adolygu Cadwraeth a Chynllunio a fyddai'n cael eu diddymu. Byddai naw Aelod ar bob Pwyllgor a byddent yn cyfarfod bedair gwaith y flwyddyn.  Byddai adroddiad ynghylch Cylch Gorchwyl y Pwyllgor Adolygu Gweithredol yn cael ei gyflwyno i gyfarfod nesaf yr Awdurdod.
 
21.
Datblygu’r Aelodau - Disgrifiadau Rôl a’r Rhaglen Hyfforddiant yn y Dyfodol
Atgoffwyd yr Aelodau yn gyntaf bod y Strategaeth Datblygu Aelodau bresennol a’r Rhaglen Cefnogi a Datblygu Aelodau wedi cael eu mabwysiadu gan yr Awdurdod yn ei Gyfarfod Cyffredin a gynhaliwyd ar 26 Mehefin 2013. Soniwyd ar y pryd y byddai’r elfen olaf, y Cynllun Hyfforddi, yn cael ei gwblhau pan fyddai’r Aelodau'r wedi cwblhau eu Cynlluniau Cymorth Personol.  Bellach roedd chwech o'r Cynlluniau hyn wedi dod i law ac roedd Cynllun Hyfforddi, yn seiliedig ar y sylwadau/anghenion a fynegwyd gan y chwe Aelod dan sylw wedi cael ei ddrafftio.  Roedd hwn wedi cael ei ystyried gan y Gweithgor Strategaeth Datblygu Aelodau ac roedd ynghlwm wrth yr adroddiad gydag argymhelliad y dylid ei fabwysiadu.
 
Roedd ail elfen yr adroddiad yn ymwneud â chyfres o Ddisgrifiadau o Rôl yr Aelodau a fabwysiadwyd yn flaenorol gan yr Awdurdod yn 2008.  Atgoffwyd yr Aelodau gan y Rheolwr Gwasanaethau Gweinyddol a Democrataidd bod y disgrifiad o’r rôl a’r manyleb person ar gyfer Aelodau’r Awdurdod wedi cael eu hadolygu a'u mabwysiadu ym mis Awst 2013.  Bellach, roedd y Disgrifiadau Rôl a oedd yn weddill wedi eu hadolygu ac roeddynt ynghlwm wrth yr adroddiad gyda'r argymhelliad eu bod yn cael eu mabwysiadu gan yr Awdurdod.
 
PENDERFYNWYD:
a) 
mabwysiadu Cynllun Hyfforddi Cefnogi a Datblygu Aelodau 2014/15;
b) 
mabwysiadu’r Disgrifiadau o Rôl Aelodau a’r Manylebau Person a oedd ynghlwm wrth yr adroddiad.
 
22.
Safonau Arfaethedig mewn perthynas â’r Gymraeg
Atgoffwyd yr Aelodau bod Deddf yr Iaith Gymraeg 1993 yn ei gwneud yn ofynnol i gyrff cyhoeddus fabwysiadu'r egwyddor y byddant, wrth gynnal busnes cyhoeddus yng Nghymru, yn trin y Gymraeg a'r Saesneg ar y sail eu bod yn gyfartal.  Wrth roi effaith i'r hyn, cymeradwyodd Bwrdd yr Iaith Gymraeg, fel yr oedd bryd hynny, Gynllun Iaith Gymraeg yr Awdurdod yn 1997 a chymeradwywyd y Fersiwn Ddiwygiedig yn 2008.  
 
Dywedodd y Rheolwr Gwasanaethau Gweinyddol a Democrataidd bod Mesur y Gymraeg (Cymru) 2011 wedi moderneiddio'r fframwaith cyfreithiol ynghylch y defnydd o'r Gymraeg wrth ddarparu gwasanaethau cyhoeddus, gan ei fod yn galluogi Gweinidogion Cymru i bennu safonau ymddygiad mewn perthynas â'r Gymraeg. Byddai'r safonau hyn yn disodli'n raddol y system bresennol o gynlluniau iaith Gymraeg o dan Ddeddf yr Iaith Gymraeg 1993.  Roedd yr adroddiad yn mynd rhagddo i ddisgrifio'r pum math o safon a fyddai'n berthnasol i  Awdurdodau Lleol, Awdurdodau Parciau Cenedlaethol Cymru a Gweinidogion Cymru, yn ogystal â'r amserlen ar gyfer gweithredu'r broses.
 
NODWYD.
 
23.
Difrod storm i Hawliau Tramwy Cyhoeddus ac i Eiddo’r Awdurdod Parc Cenedlaethol, Ionawr 2014
Yn adroddiad y Rheolwr Mynediad a Hawliau Tramwy amlinellwyd effaith y llanw uchel, y glaw trwm a’r gwyntoedd cryfion a gafwyd rhwng 3 a 6 ​ Ionawr 2014 a oedd wedi achosi llanw anferth a llifogydd a llawer iawn o erydu a difrod ar arfordir Sir Benfro.
 
Roedd yr adroddiad yn manylu ar y difrod a wnaed mewn 35 o fannau ac roedd yn amlinellu’r camau a gymerwyd gan y swyddogion i archwilio’r safleoedd hynny a rhoi gwybod i'r cyhoedd am safleoedd a llwybrau a oedd yn beryglus neu’n anaddas at eu defnydd arfaethedig, ee llwybrau ar gyfer cadeiriau olwyn. Yr oedd hefyd yn tynnu sylw at y ffordd ymlaen o ran atgyweirio’r difrod a'r ystyriaethau ariannol yn hyn o beth.
 
Yn y cyfarfod, rhoddodd y Rheolwr Mynediad a Hawliau Tramwy ddiweddariad i'r Aelodau.  Dywedodd, er bod y tywydd stormus parhaus wedi achosi rhai anawsterau, fel difrodi mannau a oedd newydd gael eu trwsio ar ôl y stormydd cyntaf, nad oedd y stormydd diweddaraf wedi bod mor ddifrifol â'r rhai a gafwyd ddechrau mis Ionawr.  Roedd atgyweiriadau wedi'u gwneud yn y rhan fwyaf o safleoedd, ond roedd heriau o hyd yng Nghaer-fai a Phenalun lle'r oedd angen atebion tymor hirach.
 
Roedd yr Aelodau'n flin i glywed am y difrod, ond roeddynt hefyd yn awyddus bod gwaith myfyrwyr Coleg Ceredigion, Ysgol Uwchradd Aberteifi a grwpiau eraill o gwmpas y Sir o ran helpu i glirio mannau lle’r oedd tywod a sbwriel wedi cronni yn cael ei gydnabod.  Gofynnwyd a ellid rhyddhau datganiad i'r wasg yn mynegi eu diolch am yr holl waith a wnaed, a dywedodd y swyddogion fod hyn yn yr arfaeth.
 
NODWYD.
 
24.
Mater brys
PENDERFYNWYD, oherwydd amgylchiadau arbennig, bod yr eitemau canlynol yn cael eu trafod mater o frys, yn unol ag Adran 100(B)(4)(b) o Ddeddf Llywodraeth Leol 1972.
 
25.
Grantiau Ardaloedd Cadwraeth
Atgoffwyd yr Aelodau gan y Swyddog Cadwraeth Adeiladau bod cyllideb Cynllun Grant Ardaloedd Cadwraeth o £100,000 ar gael ar gyfer blwyddyn ariannol 2013/14, a ariannwyd ar y cyd (50:50) gan yr Awdurdod a Cadw.  Roedd tri chais am grantiau dros £10,000 wedi’u cymeradwyo gan yr Awdurdod ym mis Awst 2013, a chynigiwyd grantiau i 18 eiddo arall. Ers y dyddiad hwnnw, roedd 4 ymgeisydd wedi cadarnhau na allent fwrw ymlaen a'u cynlluniau ac felly roedd y grant a gynigiwyd iddynt wedi ei dynnu’n ôl. Er bod nifer o ddarpar ymgeiswyr newydd wedi bod mewn cysylltiad, dim ond un grant ychwanegol a ddyrannwyd, ac felly roedd arian dros ben o hyd at uchafswm o £35,000.  Roedd y rhestr ddiweddaraf ynghlwm wrth yr adroddiad.

 
Dywedwyd bod Deon Eglwys Gadeiriol Tyddewi wedi cysylltu â’r Awdurdod.  Yn ddiweddar roedd y Deon wedi lansio apêl i adfer tŵr a chlociau’r eglwys gadeiriol a oedd bellach mewn cyflwr gwael iawn a heb fod yn gweithio.  Roedd y costau a ragwelwyd tua  £150,000.  Roedd Cadw wedi dweud eu bod yn fodlon i’w cyfraniad hwy at y gyllideb eleni fynd tuag at gynllun yr eglwys gadeiriol, ar yr amod bod y gwaith cymwys yn cael ei gwblhau erbyn diwedd y flwyddyn ariannol.  Gan nad oedd y gwaith wedi cychwyn hyd yn hyn, roedd Cadw wedi cadarnhau bod y ffioedd a wariwyd hyd yma yn gymwys. Cynigiwyd felly bod cyfraniad Cadw yn cael ei ddefnyddio ar gyfer cynorthwyo gyda ffioedd a dalwyd hyd at ddiwedd y flwyddyn ariannol.
 
Ychwanegodd y Swyddog Cadwraeth Adeiladau ei bod yn debygol, ar ôl 26 mlynedd, mai hon fyddai blwyddyn olaf y Cynllun Grant Ardaloedd Cadwraeth.  Roedd angen adfer clociau’r tŵr ar frys, a phan fyddai’r gwaith wedi’i orffen byddai o fudd i drigolion Tyddewi ac ymwelwyr.
 
Roedd yr Aelodau'n fodlon cefnogi'r argymhelliad ac yn gobeithio y byddai'r Awdurdod yn gallu rhoi cyhoeddusrwydd i'r gefnogaeth a roddwyd.
 
PENDERFYNWYD:
a) bod yr Aelodau'n cymeradwyo bod yr arian dros ben a oedd yn deillio o’r Cynllun Grant Ardaloedd Cadwraeth eleni yn cael ei roi at apêl tŵr Eglwys Gadeiriol Tyddewi gyda chyfran Cadw yn cael ei rhoi tuag at gostau yr aethpwyd iddynt hyd at ddiwedd y flwyddyn ariannol hon, a chyfran yr Awdurdod yn mynd i'r apêl, ar yr amod bod y gwaith yn cael ei wneud o fewn 3 blynedd.
b) bod yr wybodaeth gyffredinol am ddyrannu grantiau ar gyfer 2013-14 yn cael ei nodi.
 
26.
Fforwm Ymgynghorol Coleg Sir Benfro
Dywedodd y Prif Weithredwr wrth yr Aelodau iddo gael llythyr yn ddiweddar gan Goleg Sir Benfro yn gwahodd yr Awdurdod i enwebu cynrychiolydd i fod yn aelod o gorff ymgynghorol newydd a elwir yn Fforwm Ymgynghorol Coleg Sir Benfro.  Byddai’r corff hwn yn rhoi cyfle i randdeiliaid leisio eu barn am y modd y dylai addysg bellach ac uwch gael ei darparu yn Sir Benfro wrth fynd i'r afael ag anghenion dysgwyr a chyflogwyr.
 
Yn y lle cyntaf roedd yn awyddus i’r Aelodau gael y cyfle i gael eu henwebu.  Dywedodd y Cynghorydd R Owens fod ganddo ddiddordeb i gynrychioli’r Awdurdod, oherwydd ei fod wedi gweithio ym maes addysg gymunedol.
 
PENDERFYNWYD bod y Cynghorydd R Owens yn cael ei enwebu yn gynrychiolydd yr Awdurdod ar Fforwm Ymgynghorol Coleg Sir Benfro.
              
Ardoll ar Gyngor Sir Penfro

